Бөек Җиңүгә – 70 ел

«Көтелмәгән очрашу»

(Г.Бәшировның шул исемдәге хикәясенә нигезләнеп язылган сыйныфтан тыш чара) 
Әнисә КӘРИМОВА, Әлфирә ХӨСӘЕНОВА, 

Казандагы 55 нче урта мәктәпнең татар теле һәм әдәбияты укытучылары
1 нче күренеш. 

Пулялар сызгыруы. Этләр өрүе, автомат тавышлары, бомба шартлаган тавышлар ишетелә. Сәхнә артында тавышлар.

1 нче егет. Исән туганкайлар, исән! Бирешмәгән, вәт молодчина! 
2 нче егет. Кешеләре шундый. Алар җир өстеннән юллары киселсә, җирнең астыннан юл таба торган егетләр!

3 нче егет. Әнә, шуннан барып артларына төшәбез. Киттек!

4 нче егет. Син, Маруся, әнә шунда ышыкланып ята тор. Кара аны, үзеңне сиздермә! Хәзер ипи шүрлегеңне җимерерләр.

2 нче күренеш.
Сәхнәгә солдатлар яралы Хәбибне күтәреп алып чыга.

1 нче егет. Исән, исән!

2 нче егет. Шулаймы, менә шәп. Әйдә, тизрәк!

3 нче егет. Әмма, чибәр эшләгән. Бик уңган егет күренә.

Аларның каршына Мәрьям чыга.

Мәрьям. Бу батыр егет исәнме? Менә монда салыгыз!

Кыз егетнең яраларын бәйли, канын сөртә.

Мәрьям. Хәбиб, син бит бу, Хәбиб! Ач күзләреңне, ач! Бу мин, Мәрьям!

Егетләр сәхнәгә чыга.

Мәрьям. Әйдәгез, тизрәк аны госпитальгә алып барырга кирәк.

Егетләр күтәреп алып чыгып китәләр. 

«Гомерем сагышлары» дигән җыр яңгырый.

Мәрьям. Хәбиб, син техникумда укыганда нинди тыйнак, кыюсыз егет идең, ә хәзер нинди батырга әйләнгәнсең. Син мине озатканда, бәлки очрашырбыз әле, дигән идең, менә очраштык та!   

Мин очраттым бүген яшьтәшемне,

Тукта, әллә ялгышаммы?

Юк, исемдә, бар да исемдә! 
Егет. 

Яшьлек,

Гомерең кыска синең,

Шундый кыска булып тоела,

Кичен чәчәк аткан була,

Ә таңында инде коела...

Мәхәббәт,

Ул үзе иске нәрсә,

Ләкин,

Һәрбер йөрәк аны яңарта,

Тиле яшьлек ярты гомерен бирә

Аның хисе белән янарга!

3 нче күренеш.
«Саубуллашу вальсы» көе яңгырый. Сәхнәгә  кыз чыга.

Мәрьям. Әй, көне лә, көне! Әй, һавасы, әй, дөньяның ямьлелеге, рәхәте! Бүген мин авылга китәм. Авылга, авылга! Әнә пароход, менә Идел. Волга, Волга, Волга – матушка река! Кайтам әбиләргә! Ул шундый әйбәт, шундый шәп әби! Ул бөтен әбиләргә әби! Аның чия бакчасы, аның карлыганнары, ул колхоз болыннары! Болынында тез тиңентен яшел үләне. Челтер-челтер аккан салкын чишмәсе!

Сәхнәгә чәчәк сатучы әби чыга.

Мәрьям. Чәчәкләр күпме тора?

Әби. 10 тиен. Син, кызым, бүген бик бәхетле күренәсең?

Мәрьям. Әйе, мин бик бәхетле. Зоологиядән зачет бирдем һәм авылга җыенам.

Радиодан Левитан тавышы ишетелә, һәм сәхнәгә 3 кыз һәм 2 малай чыга, тыңлыйлар. «Священная война» көе яңгырый. 

Кыз.

Июнь  таңы тыныч, нурлы иде,

Күкне кара болыт каплады;

Фашизмга каршы ил кузгалды,

Барысы да утка атлады.

Егет.

Яшь солдатлар керде ялкынга,

Алып керде йөрәк җырларын.

Батырлыкка әйдәп, җыр үтте.

Халык узган җиңү юлларын

Мәрьям. Кайтырмын, көзгә хәтле ял итәрмен, ул арада, бәлки сугыш та бетеп куяр. Мин әле берәр белгеч тә түгел, сугышта кирәгем буламы, юкмы? Кирәгем булмаса, анда барудан ни файда? Юк, юк, әлбәттә, минем файдам бар. Мин бит, сестра була алам. Әйе, әйе. 

Кыз чыгып китә.

4 нче күренеш. Военкомат.

Мәрьям. Иптәш комиссар, мин фронтка китәргә телим. Языгыз мине, мин сестра була алам.

Комиссар. Рәхмәт, сеңлем, син вөҗданың кушканны эшлисең, мондый кыю кызлар булганда без, һичшиксез, җиңәчәкбез!

5 нче күренеш. Вокзал. Егетләр һәм кызлар Мәрьямне озаталар.  

Гудок. Елау, гармун тавышлары. «Герман көе» музыкасына сәхнәгә чыгалар.

Солдатлар биюе. «Солдатлар» җырының көе яңгырый.  

Ана. 

Балаларым, фронтларга

Батыр булып керегез, 

Безнең изге җиребездән 

Дошманнарны сөрегез.

Булма куркак, бул гайрәтле,

Сугышларга кергәндә.

Үзеңне үзең аяма

Дошманнарны күргәндә.

Әгәр дошман каршыга килсә, 

Рәхимсез ат мылтыктан.

Минем теләгем шул сиңа:

Батыр исемен алып кайт.

Кыз. Әйдә, серләреңне әйтеп кал. Тик кара аны, Мәрьям үзе белән сугышка алып китмәсен.

Хәбиб. Сез тагын! Миндә нинди яшерен сүз булсын!

Мин сине чын күңелемнән котлыйм, Мәрьям. Син вөҗданың кушканча йөри беләсең. Батыр бул, Мәрьям! Мин сиңа исәнлек телим. Бәлки озакламый мин дә китәрмен... Мин дә бит сержант.

Мәрьям чыгып китә, дуслары озата. «Герман көе» музыкасына сәхнәдән чыгалар.

«Эхо любви» җыры яңгырый.

Хәбиб.

«Утыр!» – диде, утырмадым,
Ник утырмадым икән?
«Сау бул!» – диде, кулын бирде,
Ник кул бирмәдем микән?
Бакчаларда ятып калды
Аерым-аерым түтәлләр.
Без аерылдык та саргайдык,
Саргаймасын бүтәннәр.
Алтын кайчы ал кисә,
Көмеш кайчы гөл кисә.
Безне рәхимсез сугышлар
Аерды жәлләмичә.
6 нчы  күренеш. 
«Синий платочек» җыры ишетелә. Сәхнәгә Мәрьям  чыга.

Мәрьям. Әйе. Сугыш башланганга да берничә ай узып китте инде. Фронтның дәһшәтле шау-шуына Мәрьям, өзлексез куркынычына да күнегә башладым. Фронтка килергә тәвәкәлләвемә сөенеп куям. Сугыш беткәч, тормышымны тагын да киңрәк колачлы итеп корырга тырышырмын.

Санитарка чыга.

Санитарка. Мәрьям, әйдә, тизрәк, яралы егетең аңына килде!

Мәрьям сәхнәдән йөгереп чыгып китә. «Гомерем сагышлары» дигән җыр ишетелә.
